
Կրթությունը մարդու հիմնարար իրավունք է, և պետության պարտավորությունն է ապահովել համընդհանուր հավասարապես հասանելի, ներառական և որակյալ կրթություն: Այն դասվում է կառավարության ծրագրի գերակայությունների շարքում:
2023 թվականի մարտի 16-ին Հայաստանի Հանրապետության կառավարության N-351-L որոշմամբ հաստատվել է «ՀՀ կրթության մինչև 2030 թվականի զարգացման պետական ծրագիրը» հաստատելու մասին» օրենքից բխող գործողությունների ծրագիրը, որով սահմանված են կրթության բոլոր մակարդակներում պետական քաղաքականության հստակ թիրախներ և ժամանակացույց: Համաձայն ծրագրի՝ կրթության որակի բարելավման և մատչելիության բարձրացման քայլեր կիրականացվեն բոլոր մակարդակներում:
Նախադպրոցական կրթության ոլորտում կշարունակվեն աշխատանքները նախադպրոցական հաստատություններում երեխաների, այդ թվում՝ խոցելի խավերի, ընդգրկվածության մեծացման, նախադպրոցական հաստատությունների շենքային և գույքային հագեցվածությունը սահմանված պահանջներին համապատասխանեցնելու, նախադպրոցական կրթության պետական նոր չափորոշչից բխող՝ վերանայված, արդիականացված և արդի պահանջներին համապատասխանեցված նախադպրոցական ծրագրերով երեխաների կրթության և զարգացման գործընթացի իրականացման, մանկավարժական աշխատողների վարձատրության միասնական քաղաքականության և շարունակական աճի հնարավորության ապահովման ուղղությամբ:
Հանրակրթության ոլորտում կշարունակվեն հիմնական բարեփոխումները, որոնց նպատակն է միջնակարգ կրթության որակի բարձրացումը, բնակչության բոլոր խավերի համար որակյալ կրթության հավասար մատչելիության ապահովումը և համակարգի արդյունավետության շարունակական բարձրացումը: 
Հանրակրթության ոլորտի քաղաքականության հիմնական թիրախներն են՝
· ուսուցիչների մասնագիտական որակների բարձրացումը և սոցիալական վիճակի բարելավումը՝ որպես հանրակրթության որակի ապահովման հիմնական դերակատարներ,
· կրթության բովանդակային հենքի՝ առարկայական ծրագրերի և դասագրքերի բովանդակային որակի բարելավում, 
· հանրակրթության ուսումնանյութական բազայի արդիականացում՝ առաջնահերթությունը տալով ժամանակակից գույքային հագեցվածությանը, տեղեկատվական տեխնոլոգիաների կիրառությանը և սեյսմակայուն դպրոցաշինությանը,
· որակյալ կրթության հավասար հասանելիություն և ներառականության ընդլայնում:
Արտադպրոցական կրթության ոլորտում կշարունակվի կամավոր ատեստավորման նոր համակարգի ներդրումը՝ ուղղված արտադպրոցական ուսումնական հաստատությունների մանկավարժական աշխատողների վարձատրության բարձրացմանը:
Նախնական (արհեստագործական) և միջին մասնագիտական կրթության ոլորտում շարունակվելու են ուսուցման կազմակերպման նոր մոդելների ներդրումը (աշխատանքի վրա հիմնված, դուալ ուսուցում), համակարգի բովանդակային արդիականացումը, ուսումնական հաստատությունների բարեկարգումը և ժամանակակից ուսումնական միջավայրի ստեղծումը: Կմշակվեն ու կներդրվեն մանկավարժական աշխատողների վերապատրաստման, ատեստավորման համակարգեր՝ փոխկապակցելով դրանք վարձատրության բարձրացման և հավելավճարների տրամադրման հետ:
Բարձրագույն մասնագիտական կրթության բնագավառում կիրականացվեն մի շարք միջոցառումներ` ուղղված մասնագիտական կրթության որակի բարելավմանը, եվրոպական կրթական տարածքին ինտեգրմանը, սոցիալապես խոցելի խավերի համար մասնագիտական կրթության մատչելիությանը և հասանելիությանը` կրթաթոշակների տրամադրման նոր մոտեցումների ձևավորման միջոցառումների միջոցով:
Սփյուռքի ոլորտում կիրականացվի կրթական կարողությունների հզորացման, հայրենագիտական նյութերի բովանդակության բարելավման, Հայաստանի հետ կապի ամրապնդման և մշակութային կյանքի աշխուժացման քաղաքականություն:
Կշարունակվի կրթության ոլորտում օտարերկրյա կազմակերպությունների հետ երկկողմ և բազմակողմ ձևաչափերով առկա համագործակցության ընդլայնումը և նոր համագործակցությունների ձևավորումը։

Հայաստանի Հանրապետության գիտության ոլորտը պետք է լինի Հայաստանի Հանրապետության կայուն զարգացման անկյունաքարային ոլորտներից մեկը, որի զարգացումը հնարավորություն է ընձեռելու Հայաստանին դիմակայել ներկայիս և ապագայի մարտահրավերներին, դառնալ Հայաստանի Հանրապետության առաջընթացի կարևոր մաս:
Գիտության ոլորտի 2024 թվականի առաջնահերթ գերակա խնդիրներն են.
· մրցունակ գիտական գործունեության համար նպաստավոր ենթակառուցվածքների ստեղծում, որը գիտական գործունեության արդյունավետության և մրցունակության բարձրացման կարևորագույն գրավականներից է, ինչը հնարավորություն է տալու իրականացնելու մրցունակ գիտական հետազոտություններ ոչ միայն ժամանակակից գիտական սարքավորումների և նյութերի միջոցով, այլ նաև ընձեռելու է գիտական գործունեության համար բարենպաստ ֆիզիկական միջավայր, 
· գիտության ոլորտում աշխատողների որակավորման բարձրացում և երիտասարդ կադրերի ներգրավում, որը ոլորտի ծերացման հիմնահարցի լուծման և մրցունակության բարձրացման հիմնական գործիքներն են,  
· գիտության ոլորտում պետական ֆինանսավորման արդյունավետության բարձրացում, որը հնարավորություն է ընձեռելու ներդնել առավել բարձր կատարողականով գիտական կազմակերպություններում բազային ֆինանսավորման հնգամյա մեխանիզմներ, ինչպես նաև իրականացնել գիտական կադրերի պատրաստման բոնուսային ծրագրեր՝ բազային ֆինանսավորման շրջանակներում:
Վերոնշյալ գերակա խնդիրների լուծմանն ուղղված միջոցառումներն են.
· ոլորտային համալիր հետազոտությունների համար անհրաժեշտ սարքավորումներով վերանորոգված և վերազինված գիտական կենտրոնների, գիտական կազմակերպություններում կամ բուհերում առկա առևտրայնացման պոտենցիալ ունեցող մշակումները վերհանող և դրանց առևտրայնացման գործընթացն ուղղորդող կառույցի, գիտությունից բիզնես ռիսկային նախաձեռնությունների գնահատման և ներդրումների ազգային հիմնադրամի, հետազոտությունների համար ավելի նպաստավոր միջավայրի, ինչպես նաև մարդկային և ֆիզիկական ռեսուրսի արդյունավետ օգտագործման պայմանների, գիտական և գիտատեխնիկական բնագավառում միջպետական կամ միջգերատեսչական պայմանագրերի և համաձայնագրերի, ինչպես նաև Եվրոպական շրջանակային ծրագրերին Հայաստանի մասնակցության խթանման մեխանիզմների առկայություն,
· ասպիրանտների և երիտասարդ հայցորդների հետազոտությունների աջակցությանն ու հետդոկտորական հետազոտությունների ծրագրերի իրականացմանն ուղղված ծրագրերի, ինչպես նաև աշխարհի լավագույն գիտական կենտրոններում վերապատրաստված գիտաշխատողների առկայություն,
· հետազոտությունների միջազգային չափանիշների սահմանում, կատարողականի գնահատման մեխանիզմների, հեռավար ղեկավարվող լաբորատորիաների, հասարակական, հայագիտության և հումանիտար գիտությունների բնագավառների, երկակի նշանակության, կիրառական արդյունքի ձեռքբերման, պետական կարիքներից բխող, գերակա ուղղություններով հետազոտությունների աջակցությանն ուղղված ծրագրերի, ինչպես նաև hիմնարար հետազոտությունների ծրագրերի ընտրության մրցակցային մեխանիզմների առկայություն:
Մշակույթ
2024 թվականին կշարունակվեն մշակութային ժառանգության պահպանության և հանրահռչակման աշխատանքները` ուղղված ՀՀ տարածքում և արտերկրում գտնվող մշակութային արժեքների և պատմամշակութային հուշարձանների հաշվառմանն ու գիտական ուսումնասիրությունների իրականացմանը, մշակույթի ոլորտի տեղեկատվական և տոմսային տնտեսության միասնական հարթակի ներդրմանը, ինչպես նաև մշակույթի զարգացման հիմնադրամի ստեղծմանը:
	Կշարունակվեն մատուցվել ազգային արվեստների հենքի և ավանդույթների հիմքի վրա ժամանակակից մարդու ընկալումներին ու ձգտումներին համահունչ արվեստի ստեղծման և տարածման, ազգաբնակչության ստեղծագործական ներուժի խթանման, նոր մտահղացումների ու գաղափարների ներդրման անհրաժեշտ պայմանների ապահովման, մշակութային մրցունակ արտադրանքի ստեղծման, մշակութային միջոցառումների իրականացման և այլ ծառայություններ:
Մշակույթի ոլորտի քաղաքականության հիմնական թիրախներն են.
· պատմամշակութային հուշարձանների ամրակայումը, նորոգումը և վերականգնումը, հանրահռչակումը միջազգային հարթակներում,
· թանգարանային ծառայությունների մատուցումը և ցուցահանդեսների կազմակերպումը,
· գրական արտադրանքի միջոցով գրական-մշակութային ժառանգության պահպանումը, զարգացումը և հանրահռչակումը,
· թանգարանների և պատկերասրահների, թատերահամերգային կազմակերպությունների վերանորոգումը, գույքային և տեխնիկական հագեցվածությունը, նյութատեխնիկական բազայի համալրումը, 
· մշակութային հաստատությունների ֆինանսավորման նոր մոդելի ներդնումը,
· հայկական կինոժառանգության պահպանումն ու հանրահռչակումը, կինոարվեստի աջակցությունն ու կինոարտադրության զարգացումը, միջազգային համագործակցության ընդլայնումը,
· ազգային հենքի վրա թատերարվեստի, երաժշտարվեստի, կերպարվեստի և պարարվեստի զարգացումն ու տարածումը, նորարարական մոտեցումների ընդօրինակումը, 
· ինքնազբաղ արվեստագետների համար ստեղծագործելու բարենպաստ միջավայրի ձևավորումը և ինստիտուցիոնալ և սոցիալական երաշխիքների ստեղծումը,
· ստեղծագործական միությունների հետ համագործակցության ընդլայնումը, 
· մշակութային կյանքի ապակենտրոնացումը, մարզերում մշակութային կյանքի և մշակութաստեղծ գործունեության ակտիվացումը,
· գեղարվեստական կրթության զարգացումը, երեխաների հոգևոր և գեղագիտական ընդունակությունների բացահայտումն ու զարգացումը՝ կրթական ծրագրերի իրականացման և վարպետության դասերի կազմակերպման միջոցով,
· պետություն-մասնավոր համագործակցության ընդլայնումը՝ ստեղծագործական ներուժի խթանման, մրցունակ արտադրանքի տարածման և արտերկրում հայ մշակույթի հանրահռչակման նպատակով,
· օտարերկրյա կազմակերպությունների հետ երկկողմ և բազմակողմ ձևաչափերով առկա համագործակցության խորացումը և նոր համագործակցությունների ձևավորումը։
Սպորտ
Սպորտի ոլորտում պետական քաղաքականությունն ուղղված է առողջ ապրելակերպի խթանմանը՝ զանգվածային սպորտային միջոցառումներ կազմակերպելու և դրանցում բնակչության տարիքային և սոցիալական տարբեր խմբեր ներգրավելու միջոցով, մանկապատանեկան սպորտի զարգացմանը, ինչպես նաև սպորտում Հայաստանի Հանրապետության միջազգային հեղինակության բարձրացմանը՝ միջազգային և տեղական մրցումներին հայ մարզիկների մասնակցության և բարձր նվաճումների խրախուսման միջոցով, ֆեդերացիաների գործունեությանն աջակցելու միջոցով և Հայաստանի Հանրապետությունում միջազգային մարզական միջոցառումներ կազմակերպելու միջոցով: 
Հայաստանի Հանրապետության կառավարության քաղաքականությունն է՝ ֆիզիկական կուլտուրայի և սպորտի բնագավառում առաջնորդվել հետևյալ սկզբունքներով.
· բնակչության առողջության ամրապնդումը, 
· հայրենիքի պաշտպանությանը պատրաստ երիտասարդության ֆիզիկական պատրաստականության ապահովումը,
· բարձրակարգ մարզիկների պատրաստումը, միջազգային մրցասպարեզներում Հայաստանի Հանրապետության հավաքական թիմերի և մարզիկների մասնակցության ապահովումը:
· Ոլորտային քաղաքականության հիմնական նպատակներն են. 
· մարզաձևերի ազգային ֆեդերացիաների և հաշմանդամային մարզական հասարակական կազմակերպությունների կողմից մարզիկների պատրաստումը, Հայաստանի Հանրապետության առաջնությունների անցկացումը, օլիմպիական, պարալիմպիկ, սուրդլիմպիկ խաղերին, աշխարհի, Եվրոպայի և այլ միջազգային առաջնություններին, այդ թվում՝ հաշմանդամային սպորտի՝ մասնակցությունը:
·  բնակչության շրջանում առողջ ապրելակերպի արմատավորումը և բնակչության առողջության ամրապնդումը, հասարակության մեջ ֆիզիկական կուլտուրայի և սպորտի դերի բարձրացումը և մասսայականացումը, 
· համայնքներում մարզական կյանքի աշխուժացումը ենթակառուցվածքների բարելավման միջոցով: 
Երիտասարդություն
Երիտասարդական պետական քաղաքականությունն առաջնահերթությունների, ծրագրերի, միջոցառումների և մեխանիզմների համակարգ է, որն ուղղված է երիտասարդության մասնակցության, սոցիալականացման և ինքնաիրացման համար անհրաժեշտ պայմանների ստեղծմանը, երիտասարդության ներուժի ներգրավմանն ու դրա զարգացմանը:
Երիտասարդության ծրագրի նպատակն է` երիտասարդության ներուժի իրացման և զարգացման, երիտասարդական մասնակցության խթանման համար սոցիալ-տնտեսական, իրավաքաղաքական, հոգևոր-մշակութային պայմանների ստեղծումը` ուղղված Հայաստանի Հանրապետության զարգացմանը և հզորացմանը:
Ոլորտային քաղաքականության հիմնական թիրախներն են.
· Երիտասարդների կարողությունների բացահայտումն ու զարգացումը, 
· Հայաստանի մարզային համայնքներում «Երիտասարդական կենտրոնների» ստեղծումը,
· Հանրային կյանքին և որոշումների կայացման գործընթացներին երիտասարդների մասնակցությունը,
· «Բնակարան երիտասարդ ընտանիքներին» ծրագրի շահառուների աճը,
· Տարբեր ոլորտների և ժամանակակից մարտահրավերների վերաբերյալ իրազեկվածության բարձրացումը,
· Երիտասարդության՝ միջազգային միջոցառումներին մասնակցությունը:

ՀՀ կրթության, գիտության, մշակույթի և սպորտի նախարարություն

ՀՀ ԿԳՄՍՆ գծով ՀՀ 2024 թվականի պետական բյուջեով նախատեսվում է հատկացնել 346,476.0 մլն դրամ (ներառյալ կառավարման ապարատի պահպանման ծախսերը):
Հատկացվելիք միջոցներն ուղղվելու են հետևյալ ծրագրերի իրականացմանը.
Նախնական (արհեստագործական) և միջին մասնագիտական կրթության ծրագրի գծով 2024 թվականին նախատեսվում է հատկացնել 15,863.9 մլն դրամ:
Ծրագրի նպատակն է՝ աշխատաշուկայի արդի պահանջներին համապատասխան նախնական մասնագիտական (արհեստագործական) և միջին մասնագիտական կրթության որակավորում ունեցող մասնագետների պատրաստումը, կրթության մատչելիության ապահովումը: Ծրագրով ծախսերը նախատեսվել են հանրապետության 21 արհեստագործական ուսումնարաններում արհեստագործական կրթության մեջ ընդգրկվող 8.0 հազար սովորողների, 65 հաստատություններում միջին մասնագիտական կրթության մեջ ընդգրկվող 20.2 հազար սովորողների ուսուցման գծով: Պետական բյուջեով լրացուցիչ միջոցներ են նախատեսվել ՀՀ կառավարության կողմից հաստատված առաջնահերթ և կարևոր ոլորտների մասնագիտությունների ցանկով հիմնական կրթության հիմքով ընդունված ուսանողներին տրվող կրթաթոշակների չափերի ավելացման նպատակով: Միջոցներ են նախատեսվել նաև ատեստավորման արդյունքում նախնական մասնագիտական (արհեստագործական) և միջին մասնագիտական ուսումնական հաստատությունների մանկավարժական աշխատողներին հավելավճարների տրամադրման, 2023 թվականի սեպտեմբերի 19-ից հետո Լեռնային Ղարաբաղից բռնի տեղահանված և ՀՀ-ում նախնական  մասնագիտական (արհեստագործական) և միջին մասնագիտական կրթություն ստացող ուսանողներին ուսման վարձի լրիվ կամ մասնակի փոխհատուցման գծով կրթաթոշակի տրամադրման, ինչպես նաև ուսումնական հաստատությունների շենքային պայմանների բարելավման և կառուցման նպատակով:
Նախնական (արհեստագործական) և միջին մասնագիտական կրթության ոլորտի բարեփոխումներն ամրագրված են ՀՀ կառավարության ծրագրի «4.3 Կրթություն» բաժնում:
Բարձրագույն և հետբուհական մասնագիտական կրթության ծրագրի գծով 2024 թվականին նախատեսվում է հատկացնել 14,642.3 մլն դրամ:
Ծրագրի նպատակն է՝ ապահովել մատչելի, որակյալ և մրցունակ բարձրագույն և հետբուհական մասնագիտական կրթություն: Ծրագրով ծախսերը նախատեսվել են 12.5 հազար ուսանողների կրթության, մարտական գործողություններին մասնակցած ուսանողների, երկու և ավելի անչափահաս երեխա ունեցող ուսանողների ուսման վճարի մասնակի փոխհատուցման գծով: Պետական բյուջեով լրացուցիչ միջոցներ են նախատեսվել պետության համար առաջնային և կարևորություն ներկայացնող մասնագիտություններով (կրթական ծրագրերով) ՀՀ բուհերում բակալավրի և մագիստրոսի կրթական աստիճաններով առկա ուսուցմամբ սովորողներին տրվող պետական կրթաթոշակի չափերի ավելացման, 2023 թվականի սեպտեմբերի 19-ից հետո Լեռնային Ղարաբաղից բռնի տեղահանված և ՀՀ-ում բարձրագույն մասնագիտական կրթություն ստացող ուսանողներին ուսման վարձի լրիվ կամ մասնակի փոխհատուցման գծով կրթաթոշակի տրամադրման նպատակով, ինչպես նաև «Երևանի Կոմիտասի անվան պետական կոնսերվատորիա» ՊՈԱԿ-ի և «Զեյթուն» ուսանողական ավան» հիմնադրամի շինարարական աշխատանքների գծով: 
Բարձրագույն կրթության ոլորտի բարեփոխումներն ամրագրված են ՀՀ կառավարության ծրագրի «4.3 Կրթություն» բաժնում:
Հանրակրթության ծրագրի գծով 2024 թվականին նախատեսվում է հատկացնել 121,906.0 մլն դրամ:
Ծրագրի նպատակն է՝ ապահովել անվճար և որակյալ հանրակրթություն: Ծրագրի շրջանակներում միջոցներ են նախատեսվել պարտադիր կրթության երեք մակարդակներում սովորողների ուսուցման գծով: Մասնավորապես. ծախսերը հաշվարկվել են 1335 հանրակրթական դպրոցների 20.1 հազար դասարաններում ընդգրկվող, միջին տարեկան հաշվարկով, 403.7 հազար աշակերտի ուսուցման, հատուկ և մասնագիտացված հանրակրթության մեջ ընդգրկվող՝ համապատասխանաբար, 0.6 և 3.9 հազար սովորողների կրթության գծով: 
Ծրագրի շրջանակներում միջոցներ են նախատեսվել կրթական հաստատությունների աշակերտներին դասագրքերով և ուսումնական գրականությամբ ապահովման, hանրակրթական դպրոցների մանկավարժներին և դպրոցահասակ երեխաներին տրանսպորտային ծախսերի փոխհատուցման գծով: Ծախսեր են նախատեսվել նաև սովորողների միջազգային գնահատման ծրագրին (PISA) մասնակցության, ՀՀ պետական հանրակրթական բոլոր ուսումնական հաստատություններում ԲՏՃՄ ոլորտի (բացառությամբ մաթեմատիկայի), գյուղական բնակավայրերում մինչև 100 աշակերտ ունեցող դպրոցների, ՀՀ Սյունիքի մարզում բազմահամակազմ դասարաններում դասավանդող ուսուցիչների համար հավելավճարների տրամադրման, 2023 թվականին Լեռնային Ղարաբաղից բռնի տեղահանված ուսուցիչների օժանդակության ծրագրի գծով:
Միաժամանակ, կրթության ոլորտի ծրագրերի (միջոցառումների) վերադասավորման արդյունքում՝ Հանրակրթության ծրագրից առանձնացվել և նոր՝ «Նախադպրոցական կրթություն» ծրագրի շրջանակներում են նախատեսվել նախադպրոցական կրթության կազմակերպման գծով միջոցառումները: Ծրագրի գծով 2024 թվականին նախատեսվում է հատկացնել 2,747.6 մլն դրամ:
Ծրագրի նպատակն է՝ ապահովել հասանելի և որակյալ նախադպրոցական կրթություն: Ծրագրի շրջանակներում միջոցներ են նախատեսվել նախակրթարաններում ընդգրկվող երեխաների, սոցիալական որոշ խմբերի 1.5-5 տարեկան երեխաների նախադպրոցական կրթության ապահովման, նախադպրոցական ծրագրեր իրականացնող ուսումնական հաստատությունների մանկավարժների վերապատրաստման, վերջիններիս տարակարգի շնորհման արդյունքում հավելավճարի տրամադրման գծով:
Հանրակրթության և նախադպրոցական կրթության վերաբերյալ դրույթներն ամրագրված են ՀՀ կառավարության ծրագրի «4.3 Կրթություն» բաժնում: 
Արտադպրոցական դաստիարակության ծրագրի գծով 2024 թվականին նախատեսվում է հատկացնել 4,268.6 մլն դրամ:
Ծրագրի նպատակն է՝ նպաստել հանրակրթական ուսուցման համակարգում ընդգրկված երեխաների ֆիզիկական, հոգևոր և գեղագիտական զարգացմանը, բնապահպանական և կիրառական գիտելիքների ձեռքբերմանը: 
Ծրագրի շրջանակներում միջոցներ են նախատեսվել 3200 դպրոցականների ամառային հանգստի, ՀՀ հանրակրթական ծրագրեր իրականացնող ուսումնական հաստատությունների 11-րդ դասարանների 960 աշակերտների ռազմամարզական ճամբարի կազմակերպման, ատեստավորման արդյունքում արտադպրոցական ուսումնական հաստատություններում դասավանդող մանկավարժական աշխատողներին հավելավճարների տրամադրման գծով:
Արտադպրոցական դաստիարակության վերաբերյալ դրույթներն ամրագրված են ՀՀ կառավարության ծրագրի «4.3 Կրթություն»,  «4.8 Սպորտ» բաժիններում,  «4.9 Մշակույթ» բաժնի մշակութային կրթության վերաբերյալ ենթաբաժնում:
Ապահով դպրոց ծրագրի գծով 2024 թվականին նախատեսվում է հատկացնել 981.6 մլն դրամ:
Ծրագրի նպատակն է՝ դպրոցներին սպառնացող աղետների ռիսկի կառավարման կարողությունների հզորացում, դպրոցի անձնակազմի և աշակերտների անվտանգության ապահովման մակարդակի բարձրացում՝ կիրառելով ներառական և երեխայակենտրոն մոտեցում: Միաժամանակ, «Հանրակրթական և նախադպրոցական հաստատությունների հիմնում, կառուցում, բարելավում» նոր ծրագրի գծով նախատեսվում է հատկացնել 92,861.6 մլն դրամ: 
Ծրագրի նպատակն է՝ ՀՀ պետական բյուջեի միջոցների շրջանակներում առնվազն 300 դպրոցի և 500 մանկապարտեզի կառուցման, վերակառուցման և հիմնանորոգման ծրագրերի իրականացում: Ծրագրի շրջանակներում զգալի միջոցներ են նախատեսվել կրթահամալիրների կառուցման, հանրակրթական դպրոցների և մանկապարտեզների շենքերի կառուցման, վերակառուցման և հիմնանորոգման, ինչպես նաև նշված հաստատությունների՝ գույքով և տեխնիկայով ապահովման գծով: 
Վերոնշված աշխատանքների իրականացման վերաբերյալ դրույթներն ամրագրված են ՀՀ կառավարության ծրագրի «4.3 Կրթություն» բաժնում:
Դպրոցների սեյսմիկ անվտանգության մակարդակի բարձրացման ծրագրի գծով 2024 թվականին նախատեսվում է հատկացնել 10,286.2 մլն դրամ:
Ծրագրի նպատակն է՝ նպաստել երկրի սեյսմակայունության ապահովմանը, անհատական և հասարակական անվտանգության մակարդակի բարձրացմանը: Ծրագրի շրջանակներում նախատեսվում է կառուցել 14 դպրոց: Նախկինում ծրագրի գծով բյուջետային գլխավոր կարգադրիչ է հանդիսացել ՀՀ Տարածքային կառավարման և ենթակառուցվածքների նախարարությունը, իսկ 2024 թվականից՝ ՀՀ կրթության, գիտության, մշակույթի և սպորտի նախարարությունը:
Կրթության որակի ապահովում ծրագրի գծով 2024 թվականին նախատեսվում է հատկացնել 12,050.8 մլն դրամ:
Ծրագրի նպատակն է՝ ընթացիկ աշխատանքների, բարեփոխումների և նոր նախաձեռնությունների միջոցով կրթության ոլորտում իրականացվող միջոցառումների, մատուցվող ծառայությունների բովանդակության և կազմակերպման որակի շարունակական բարելավում: Ծրագրի շրջանակներում միջոցներ են նախատեսվել հանրակրթության պետական կրթական չափորոշչի ու առարկայական ծրագրերին համապատասխան տնօրենների և ուսուցիչների վերապատրաստման, կամավոր ատեստավորման արդյունքում ուսուցիչներին հավելավճարների տրամադրման, հանրակրթական հիմնական ծրագրեր իրականացնող ուսումնական հաստատությունների հերթական ատեստավորման ենթակա ուսուցիչների վերապատրաստման գծով:
Ուսուցիչների մասնագիտական շարունակական զարգացման և վարձատրության փոխկապակցված մեխանիզմի ներդրման վերաբերյալ դրույթն ամրագրված է ՀՀ կառավարության ծրագրի «4.3 Կրթություն» բաժնում: 
Ծրագրի շրջանակներում զգալի միջոցներ են նախատեսվել Արարատի, Գեղարքունիքի և Կոտայքի մարզերի հանրակրթական դպրոցները լաբորատորիաներով ապահովման գծով: Համաշխարհային բանկի աջակցությամբ իրականացվող «Կրթության բարելավում» ծրագրի լրացուցիչ ֆինանսավորման վարկային ծրագրի շրջանակներում նախատեսվում է օժանդակել նախադպրոցական ծառայությունների ստեղծմանը և զարգացմանը, կրթության կառավարման և տեղեկատվական համակարգի բարելավմանը, նախատեսվում է նաև բուհերում նորարարական և զարգացման ծրագրերի իրականացման նպատակով դրամաշնորհների մրցակցային հիմունքներով տրամադրում, 4 ավագ դպրոցների վերակառուցում, անհրաժեշտ գույքով համալրում, ինչպես նաև կշարունակվեն հանրակրթական դպրոցների վերազինման, շուրջ 100 ուսումնական հաստատությունների ժամանակակից բնագիտական և ինժեներական լաբորատոր, համակարգչային սարքավորումներով և գույքով հագեցած նոր լաբորատորիաների հիմնման աշխատանքները։ 
Համընդհանուր ներառական կրթության համակարգի ներդրում ծրագրի գծով 2024 թվականին նախատեսվում է հատկացնել 3,767.7 մլն դրամ:
Ծրագրի նպատակն է՝ յուրաքանչյուր երեխայի համար կրթության մատչելիության, հավասար մասնակցության հնարավորության և որակի ապահովում՝ զարգացման առանձնահատկություններին համապատասխան և անհրաժեշտ պայմանների ստեղծման միջոցով: Ծրագրի շրջանակներում միջոցներ են նախատեսվել տարածքային մանկավարժահոգեբանական աջակցության կենտրոնների գործունեության հետ կապված՝ համընդհանուր ներառական կրթության անցմամբ պայմանավորված: 
Մշակութային և գեղագիտական դաստիարակության ծրագրի գծով 2024 թվականին նախատեսվում է հատկացնել 824.6 մլն դրամ:
Ծրագրի նպատակն է՝ երեխաների հոգևոր և գեղագիտական ընդունակությունների բացահայտումը և զարգացումը: Ծրագրի շրջանակներում միջոցներ են նախատեսվել երաժշտական, արվեստի, գեղարվեստի և պարարվեստի դպրոցներում 3800 աշակերտների և 920 ուսուցիչների համար ուսումնամեթոդական աշխատանքների կազմակերպման, ազգային, փողային և լարային  նվագարանների գծով 1181 սովորողների ուսման վարձավճարի փոխհատուցման, շնորհալի պատանի 15 երաժիշտ կատարողների մասնագիտական կարողությունների զարգացման և կատարելագործման նպատակով: Ծախսեր են նախատեսվել նաև «Ստեղծագործական կրթամշակութային մանկապատանեկան ծրագրեր և նախագծեր» և «Դպրոցական բաժանորդային համակարգի ծրագրի իրականացում» նոր միջոցառումների գծով: 
Կրթության, մշակույթի և սպորտի ոլորտներում միջազգային և սփյուռքի հետ համագործակցության զարգացում ծրագրի գծով 2024 թվականին նախատեսվում է հատկացնել 403.1 մլն դրամ:
Ծրագրի նպատակն է՝ կրթության, մշակույթի և սպորտի ոլորտներում միջազգային համագործակցության ընդլայնումը, սփյուռքում և օտարերկրյա պետություններում հայկական կրթական կարողությունների հզորացումը: Ծրագրով նախատեսվող միջոցները կուղղվեն Սփյուռքի կրթօջախների ուսուցիչների կարողությունների հզորացմանը, դասագրքերի և այլ ուսումնական նյութերի մշակմանն ու տրամադրմանը, օտարերկրյա պետություններում հայերենի և հայագիտական առարկաների դասավանդմանը: 
Միջոցներ են նախատեսվել նաև Հայաստանում ԱՊՀ մասնակից պետությունների ուսուցիչների և կրթության ոլորտի աշխատակիցների VIII համագումարի կազմակերպման գծով:
Սփյուռքի հետ համագործակցության վերաբերյալ դրույթներն ամրագրված են ՀՀ կառավարության ծրագրի «1.4 Սփյուռք», «4.7 Երիտասարդություն» բաժիններում, «4.9 Մշակույթ» բաժնի մշակութային ժառանգության վերաբերյալ ենթաբաժնում:
Կրթության ոլորտում տեղեկատվական և հաղորդակցական տեխնոլոգիաների ներդրում ծրագրի գծով 2024 թվականին նախատեսվում է հատկացնել 736.3 մլն դրամ:
Ծրագրի նպատակն է՝ կրթության ոլորտում տեղեկատվական և հաղորդակցական տեխնոլոգիաների կիրառման ընդլայնումը: Ծրագրի շրջանակներում միջոցներ են նախատեսվել ՀՀ հանրակրթական ուսումնական հաստատություններում տվյալների փոխանակման կապի ապահովման և սպասարկման, հեռավար դասընթացների կազմակերպման, կրթության ոլորտում ՏՀՏ բնագավառի ծրագրերի համակարգման գծով:
Գիտություն
Գիտական և գիտատեխնիկական հետազոտությունների ծրագրի նպատակն է՝ գիտական և գիտատեխնիկական գործունեության հիմնարար, կիրառական և թեմատիկ հետազոտությունների իրականացում, ենթակառուցվածքի և ազգային արժեք ներկայացնող գիտական  օբյեկտների պահպանում և զարգացում, գիտական ներուժի վերարտադրության ապահովում: Ծրագրի գծով 2024 թվականին նախատեսվել է 35,776.0 մլն դրամ:
[bookmark: _Hlk77769403]«Գիտական ենթակառուցվածքի արդիականացում» միջոցառման գծով նախատեսվել է գիտական կազմակերպությունների և բուհերի գիտական ստորաբաժանումների  զարգացման, ծրագրերի իրականացման, գիտական սարքավորումների արդիականացման, միջազգային համագործակցության աջակցության նպատակով: Միջոցառմանը հատկացվող միջոցներում ընդգրկված է գիտաշխատողների աշխատավարձի ավելացումը՝ պայմանավորված 13.05.2021թ. «Հայաստանի Հանրապետության կառավարության 2001 թվականի նոյեմբերի 17-ի N 1121 որոշման մեջ փոփոխություններ և լրացումներ կատարելու մասին» ՀՀ կառավարության N 747-Լ որոշմամբ 2022-2025 թվականներին գիտական կադրերի աշխատավարձի աստիճանական ավելացմամբ, ինչպես նաև միջազգային գիտական ծրագրերի, կառույցների անդամակցությունը և գիտատեղեկատվական շտեմարանի ռեսուրսների օգտագործումը («Հորիզոն Եվրոպա» շրջանակային (9-րդ) ծրագրի մասնակցություն, Միջուկային հետազոտությունների միացյալ ինստիտուտ, Բարձր էներգիաների ստերեոսկոպիկ համակարգ, Տեսական ֆիզիկայի միջազգային կենտրոն, Քլարիվեյթ Անալիտիքս):
Աշխատավարձերի բարձրացման գծով համապատասխան միջոցներ են նախատեսվել նաև «Քենդլ» սինքրոտրոնային հետազոտությունների ինստիտուտ» հիմնադրամին՝ արագացուցչային ֆիզիկայի և տեխնիկայի բնագավառում գիտական և գիտատեխնիկական հետազոտությունների, «Ա. Ի. Ալիխանյանի անվան ազգային գիտական լաբորատորիա (Երևանի ֆիզիկայի ինստիտուտ)» հիմնադրամին՝ ֆիզիկայի բնագավառում գիտական և գիտատեխնիկական հետազոտությունների իրականացման նպատակով, «Ազգային արժեք ներկայացնող գիտական օբյեկտների պահպանություն» միջոցառման մեջ ընդգրկված՝ Հին ձեռագրերի ինստիտուտին, Ցեղասպանության թանգարանին, Բյուրականի աստղադիտարանին:
«Գիտական և գիտատեխնիկական պայմանագրային (թեմատիկ) հետազոտություններ» միջոցառման գծով նախատեսված միջոցներում հաշվի է առնվել նոր մրցութային ծրագրերի իրականացումը: Միջոցառման շրջանակում իրականացվում են դրամաշնորհային մրցույթներ, որոնց համար որպես արդյունքային ցուցանիշներ են սահմանվում միջազգային չափանիշներին համապատասխան գիտական արդյունքները:
Ծրագրում նախատեսվել են ՀՀ ԳԱԱ իսկական և թղթակից 77 անդամների պատվովճարների տրամադրումը, պետական գիտական ծրագրերում ընդգրկված` գիտական աստիճան ունեցող գիտաշխատողներին հավելավճարների տրամադրումը (618 գիտության դոկտորների և 1550 գիտության թեկնածուների հաշվով), գիտական և գիտատեխնիկական նպատակային-ծրագրային հետազոտությունների համար միջոցները:
2024 թվականին գիտական կենտրոնների վերանորոգման շրջանակներում նախատեսվում են շարունակել «Ակադեմիական քաղաք» նախագծի իրականացումը, ինչպես նաև՝ գիտական կենտրոնները ժամանակակից սարքավորումներով վերազինումն ու համատեղ օգտագործման գիտական սարքավորումների կենտրոնների ստեղծումը:
Գիտության ոլորտի զարգացման վերաբերյալ դրույթներն ամրագրված են ՀՀ կառավարության ծրագրի «4.4 Գիտությունն» բաժնում: 

Մշակույթ
				ՀՀ կառավարության վարած մշակութային քաղաքականությանը համապատասխան մշակույթի ոլորտում իրականացվող ծրագրերը միտված են մշակութային ժառանգության պահպանությանը և տարածմանը, մշակութային և ստեղծարար ոլորտների խթանմանը և երկրի կայուն զարգացման գործընթացներում վերջիններիս դերի ընդլայնմանը, մշակույթի և ժամանակակից արվեստի հասանելիությանը և սոցիալական ներառականությանը, բարեկեցիկ հասարակության ձևավորմանը, հայկական մշակույթի միջազգային ինտեգրմանը և միջազգային շուկաներում մրցունակության ապահվմանը (հիմք՝ ՀՀ կառավարության ծրագրի «4.9 Մշակույթ» բաժին):
	Մշակույթի ոլորտի համար նախատեսված հատկացումներն ուղղվելու են 5 ծրագրերի իրականացմանը: 
Ոլորտում հիմնանորոգման և շինարարության համար նախատեսված հատկացումների շրջանակներում իրականացվելու են հուշարձանների ամրակայման, նորոգման և վերականգնման, թանգարանների և պատկերասրահների հիմնանորոգման և թատրոնների շենքերի կապիտալ վերանորոգման աշխատանքներ:
Կինեմատոգրաֆիայի ծրագրի նպատակն է աջակցել կինոարվեստի և կինոարտադրության զարգացմանը, հայկական ավանդույթների շարունակականության ապահովմանը և կինոարվեստի հանրահռչակմանը:
Կինեմատոգրաֆիայի ծրագրի համար 2024 թվականին նախատեսվում է հատկացնել 849.7 մլն դրամ: 
Ծրագրի շրջանակներում հատկացումներն ուղղվելու են ֆիլմերի արտադրությանը, կինո-ֆոտո-ֆոնո հավաքածուի պահպանմանը, թվայնացմանը, կինոարվեստի նախագծերի,  միջազգային կինոնախագծերին մասնակցությանը (նոր և շարունակվող կինոնկարների թիվը նախատեսվում է 22, միջազգային կինոփառատոներին, կինոշուկաներին, կինոծրագրերին մասնակցության թիվը՝ 8):
Մշակութային ժառանգության ծրագրի նպատակն է ապահովել մշակութային ժառանգության պահպանումը, օգտագործումը, համալրումը և հանրահռչակումը:
Ծրագրի շրջանակներում հատկացումներն ուղղվելու են պատմամշակութային ժառանգության գիտահետազոտական աշխատանքների, մշակութային արժեքների փորձաքննության, թանգարանային ծառայությունների իրականացմանը, թանգարաններում էլեկտրոնային տոմսերի միասնական ավտոմատացված համակարգերի, մշակույթի զարգացման հիմնադրամի ստեղծմանը, ՀՀ տարածքում և օտարերկրյա պետություններում գտնվող հայ ճարտարապետության, մշակույթին և պատմությանն առնչվող հուշարձանների ուսումնասիրմանը և պահպանմանը, պատմության և մշակույթի անշարժ հուշարձանների հանրահռչակմանը միջազգային հարթակներում, հուշարձանների ամրակայմանը, նորոգմանը, վերականգնմանը:
Մշակութային ժառանգության ծրագրի համար 2024 թվականին նախատեսվում է հատկացնել 5,065.1 մլն դրամ: 
Գրահրատարակչության և գրադարանների ծրագրի նպատակն է նպաստել գրականության հրատարակմանը, տարածմանը և հանրահռչակմանը:
Ծրագրի շրջանակներում հատկացումներն ուղղվելու են թարգմանական ծրագրերին և ստեղծագործողներին աջակցմանը, գրականության և ոչ պետական մամուլի հրատարակմանը, գրադարանային ծառայությունների իրականացմանը, գրականության հանրահռչակմանը, գրական ծրագրերին և գրքերի միջազգային ցուցահանդեսներին մասնակցությանը (թարգմանական ծրագրերի և աջակցություն ստացած ստեղծագործողների ու հետազոտողների թիվը նախատեսվում է 85, պետական աջակցություն ստացող ազգային փոքրամասնությունների, գրական, մշակութային ոչ պետական լրատվամիջոցների քանակը՝ 24, գրականության հանրահռչակմանը, գրական ծրագրերին և գրքերի միջազգային ցուցահանդեսներին մասնակցության թիվը՝ 3):
Գրահրատարակչության և գրադարանների ծրագրի համար 2024 թվականին նախատեսվում է հատկացնել 1,788.0 մլն դրամ: 
Արվեստների ծրագրի նպատակն է նպաստել ազգային հենքի վրա ժամանակակից թատերարվեստի, երաժշտարվեստի, կերպարվեստի և պարարվեստի զարգացմանը և հանրահռչակմանը:
Ծրագրի շրջանակներում հատկացումներն ուղղվելու են oպերային և բալետային արվեստի, թատերական ներկայացումների, երաժշտարվեստի և պարարվեստի համերգների, մշակութային միջոցառումների իրականացմանը, թատերահամերգային կազմակերպությունների ֆինանսավորման նոր մոդելի ներդրմանը,  «Ժողովրդական» պատվավոր կոչման արժանացած անձանց պատվովճարի հատկացմանը, թատերահամերգային կազմակերպությունների նյութատեխնիկական բազային համալրմանը, թատրոնների շենքերի կապիտալ վերանորոգման համար ներդրումների իրականացմանը (արվեստի տարբեր ոլորտներում ստեղծագործական ծրագրերի քանակը նախատեսվում է 50, արվեստի միջազգային նախագծերին մասնակցող ստեղծագործողների քանակը՝ 50, հանրապետությունում իրականացվող արվեստի միջազգային նախագծերի քանակը՝ 16):
Արվեստների ծրագրի համար 2024 թվականին նախատեսվում է հատկացնել 10,612.7 մլն դրամ:
Մարզերի մշակութային զարգացման ծրագրի նպատակն է նպաստել մարզերում մշակութային կյանքի և մշակութաստեղծ գործունեության ակտիվացմանը:
Ծրագրի շրջանակներում՝ 90.7 մլն դրամ հատկացումներն ուղղվելու են մարզերում մշակութային միջոցառումների իրականացմանը, համայնքային մշակույթի և ազատ ժամանցի կազմակերպմանը:
Ֆիզիկական կուլտուրա և սպորտ
Սպորտի ոլորտում պետական քաղաքականությունն ուղղված է բնակչության շրջանում առողջ ապրելակերպի և ակտիվ հանգստի արմատավորմանը, ֆիզիկական կուլտուրայի և սպորտի միջոցով բնակչության առողջության ամրապնդմանը։ ՀՀ կառավարությունը խրախուսում է նաև մարզական բարձր արդյունքները միջազգային մրցասպարեզներում, աջակցում է մարզական ֆեդերացիաների գործունեությանը (հիմք՝ ՀՀ կառավարության ծրագրի «4.8 Սպորտ» բաժին): 
Սպորտի համար նախատեսված հատկացումներն ուղղվելու են 2 ծրագրերի իրականացմանը:
Մեծ նվաճումների սպորտ ծրագրի նպատակն է նպաստել Հայաստանում մեծ սպորտի շարունակական զարգացմանը և միջազգային հարթակներում ՀՀ դիրքի բարելավմանը:
Ծրագրի շրջանակներում հատկացումներն ուղղվելու են օլիմպիական խաղերին, միջազգային տարբեր մակարդակի միջոցառումներին, ուսումնամարզական հավաքներին, hանրապետական առաջնություններին Հայաստանի հավաքական թիմերի մասնակցության ապահովմանը, աշխարհի, Եվրոպայի առաջնություններում հաղթողների և մրցանակակիրների պարգևատրման ծախսերի իրականացմանը, ՀՀ հավաքական թիմերի գլխավոր և ավագ մարզիչների վարձատրությանը և աշխարհի չեմպիոններին, օլիմպիական խաղերի և շախմատի համաշխարհային օլիմպիադայի մրցանակակիրներին պատվովճարի, օլիմպիական խաղերում, աշխարհի և Եվրոպայի առաջնություններում բարձր արդյունքների հասած ՀՀ հավաքական թիմերի մարզիկներին և նրանց մարզիչներին անվանական թոշակի հատկացմանը, շախմատիստների պատրաստմանը, հաշմանդամային և նավամոդելային սպորտին աջակցմանը, սպորտային բժշկության և հակադոպինգային հսկողության և շախմատի մրցույթների պատրաստման ծառայությունների իրականացմանը (ՀՀ առաջնությունների և միջազգային մարզական միջոցառումների մասնակիցների թիվը նախատեսվում է համապատասխանաբար՝ 9680 և 2280): 
Մեծ նվաճումների սպորտ» ծրագրի համար 2024 թվականին նախատեսվում է հատկացնել 3,984.0 մլն դրամ:
Մասսայական սպորտ ծրագրի նպատակն է ապահովել բնակչության շրջանում առողջ ապրելակերպի արմատավորումը, անհատի բազմակողմանի ու ներդաշնակ զարգացման գործում ֆիզիկական կուլտուրայի և սպորտի դերի բարձրացումը:
Ծրագրի շրջանակներում հատկացումներն ուղղվելու են Համաշխարհային ունիվերսիադային Հայաստանի ուսանողական մարզական պատվիրակության մասնակցության ապահովմանը, մասսայական սպորտի միջոցառումների իրականացմանը (մասսայական սպորտային միջոցառումներին մասնակիցների  թիվը կանխատեսվում է՝ 40000) և մարզական օբյեկտների շինարարությանը և հիմնանորոգմանը:
Մասսայական սպորտ» ծրագրի համար 2024 թվականին նախատեսվում է հատկացնել 2,724.7 մլն դրամ:
Երիտասարդության ծրագրի նպատակն է նպաստել սոցիալ-տնտեսական, քաղաքական և մշակութային կյանքին երիտասարդների լիարժեք ներգրավմանը և նրանց ստեղծագործական ներուժի ամբողջական դրսևորմանը (հիմք՝ ՀՀ կառավարության «4.7 Երիտասարդություն» բաժին):
Ծրագրի շրջանակներում հատկացումներն ուղղվելու են երիտասարդական պետական քաղաքականությանն ուղղված ծրագրերի և միջոցառումների, «ՀՀ տարվա երիտասարդական մայրաքաղաք» միջոցառման, երիտասարդական ծրագրերի շրջանակներում թրաֆիքինգի դեմ պայքարի միջոցառումների իրականացմանը, «Երիտասարդ ընտանիքին՝ մատչելի բնակարան» պետական նպատակային ծրագրի շրջանակներում երիտասարդ ընտանիքներին աջակցմանը (սուբսիդավորում ստացող ընտանիքների թիվը կկազմի 9775):
Երիտասարդության ծրագրի համար 2024 թվականին նախատեսվում է հատկացնել 2,331.9 մլն դրամ:

